
Барлыбек туралы бірер сөз...

Қазақ халқының мүддесі үшін күрескен қоғам және мемлекет қайраткері, «Қазақ халқының Жарғысы» атты ең алғашқы қазақ Конституциясының авторы, ұлт зиялысы Барлыбек Сыртановтың өмірі мен қоғамдық қызметі
Үш жүзге жуық алашордашы зиялы қауымның ішінде әлі де өз дәрежесінде зерттелмей келе жатқан тұлғалардың бірі– Барлыбек СЫРТАНОВ. Дегенмен оның есімі құқықтанушыларға жақсы таныс. Өйткені ол – Қазақ мемлекетінің алғашқы Ата Заңының авторы. Өкініштісі, оның қаламынан шыққан «Қазақ елінің уставы» ол кезеңде жүзеге асқан жоқ. Кеңестік тоталитарлық жүйеде бұл тіпті де мүмкін емес жағдай болатын. Дегенмен, тәуелсіз Қазақстан Республикасының Конституциясында, өзге де Заңдарымызда Сыртановтың идеялары көрініс тапқаны шындық.

Барлыбек Сыртанов 1866 жылы Жетісу губерниясы Қапал уезінің Арасан болысындағы Қарашоқыда елді мекенінде туған. Әкесі Сыртан ел ішінде турашылдығымен, өткірлігімен көзге түскен, ақыл –парасаты мол, батыр адам болған екен. Заман ағысын аңғара білген, Сыртан батыр Тұрлыбек пен Барлыбек есімді екі ұлын 1877 жылы Верный қаласында ашылған ерлер гимназиясына оқуға береді. Тұрлыбек денсаулығына байланысты гимназияның 4 класын бітірісімен Ресейдің Шәуешектегі консулдығында тілмаш болып орналасады. Ал, Барлыбек 1886 жылы гимназияны үздік бітіріп шығады. Мектеп директоры Д.Новак шәкіртінің оқуға деген таудай талабын байқап, Жетісу облысының губернаторына Барлыбектің оқуды университетте жалғастыруы үшін қаражат бөлуін сұрайды. Жетісу әскери губернаторы өтінішті қабыл алып, Барлыбек Сыртановқа арнайы стипендия тағайындайды (ҚР ОМА, 64-қор, І-тізім, 2911-іс, 4-бет). Сөйтіп Барлыбек Сыртанов 1886 жылы Санк-Петербург университетінің шығыстану факультетіне оқуға түседі. Барлыбек оқыған кезде Санк-Петербургте Мәмбетәлі Сердалин, Бақытжан Қаратаев, Абдолла Теміров, Бақтыгерей Құлманов секілді қазақ жастары «Жерлестер» атты ұйым құрады. Олар әрдайым елден оқу іздеп келген қазақ жастарына қол ұшын беріп, революциялық мазмұндағы еңбектер мен астыртын әрекеттерді талқылау үшін басқосулар өткізіп отырған. Қазақ даласында мәдени-ағартушылық ісін дамыту, елді оқу-білімге тарту, т.б. тақырыптарды талдап, пікір алмасу өткізген. Санкт-Петербургте білімін ұштап, ұйымдастырушылық қабілетін жетілдірген Барлыбек 1890 жылы университетті бірінші дәрежелі дипломмен үздік бітіріп шығады (С.Өзбекұлы. Барлыбек Сыртанов. Алматы 1996. 26 б). Оқу бітірген соң Барлыбек Сыртанов 1891 жылы Ташкент қаласында Түркістан генерал-губернаторының қазыналық палатасында столоначальник болып қызметке қабылданады. Жетісу әскери губернаторлығының облыстық басқармасында 1894 жылы іс жүргізу бөлімімінің меңгерушісі, кейін ерекше тапсырмалардың кіші чиновнигі қызметін атқарады. (ҚР ОМА 44-қор, І-тізім, 55425-іс, 1-3 беттер, 55418-іс, 9-бет)

Барлыбек Сыртанов Ресей патшалығының билік жүйесінде қызмет еткенімен  орыс чиновниктерінен және қазақ бай-манаптарынан жәбір көрген қарапайым халық мүддесін қызғыштай қорғайды. Барлыбек туған елінің көзін ашу үшін Ахметкәрім Зейнулин деген азаматпен бірігіп, Қазан қаласынан 3 пұтқа жуық араб әрпін алдыртып, «Семереченские областные ведомости»  газетінен «Туземный отдел» атты айдар аштырады. Бұл бөлімде көшпелі қазақ елінің аянышты тұрмысы, жердің тарылуы, отарлық саясаттың зардабы туралы мәселелер көтереді. 1905 жылы Патша өкіметі барлық мешіттерде Николай ІІ патшаның суреті ілінуі керек деген нұсқау шығарады. Барлыбек Сыртанов бұл жарлыққа қасқайып қарсы тұрады. Мұсылмандар толқуының басында, ел алдында аса беделді Барлыбек Сыртанов тұрғандықтан, губернатор нұсқауды лажсыз тоқтатады. Ресей мен Қытай билігі 1903-1907 жылдар аралығында шекара межесін қайта қарағанда Барлыбек Сыртанов бұл іске белсене араласады. Қазіргі Алматы облысының Қытаймен шекарасы Барлыбек Сыртанов белгілеуімен анықталады.

Қазақ халқының мұсылманшылықпен қатар еуропалық білімнің қажет екендігін түсінген Барлыбек Сыртанов Жетісудағы ағарту ісіне де белсене араласады. Қапалдағы өзінің ауқатты жерлестері Маман құттың балалары салдырған медресенің жадидтік бағытта білім беруіне ықпал етеді. «Айқап» журналы арқылы «Мамания» медресесіне оқымысты азаматтарды тартады. Верный гимназиясына қазақ балаларын көптеп тартып, соның арқасында Мұхаммеджан Тынышбаев, Салық Аманжолов, Базарбай Мәмбетов, Нүсіпбек Жақыпбаев, Қанай Боранбаев, Ораз Жандосов, Жұбаныш Бөрібаев, Ысқақ Дүйсенбаев секілді кейіннен ірі қайраткерлер болып танылған азаматтар оқу бітіріп шығады.

Столыпиннің жер реформасы кезінде қазақ жерін талан – таражға салуды тоқтатуға арналған қазақтар жиынын өткізіп, ұлы державалық, шовинистік ұранға қарсы үн қосады. Қазақ жерін сақтап қалудың негізгі жолы – Орталық Ресейден қазақ жеріне жаппай қоныс аударуды тоқтату қажет екендігін түсінді.

Қазақтың шұрайлы, сулы-нулы жерлері күшпен тартып алынып, орыс қара шекпенделеріне беріле бастағанда Барлыбек Сыртанов бұл басқыншылыққа үзілді-кесілді қарсы тұрады. Қазақ зиялылары бас қосқан 1905 жылғы Қарқаралыдағы Қоянды жәрмеңкесінде Ахмет Байтұрсынов, Әлихан Бөкейханов, Жақып Ақбаевтармен бірге Барылбек Сыртанов та Қазақ ұлтының жерге қатысты және өзгеде құқықтарын талап етіп Патшаға петиция жазады.

1911 жылы Жетісудағы қазақ-қырғыздың жер және өзгеде зар-мұңын талап етіп Санк-Петербургке барып, ұлықтарға шағым түсіреді. Сол жылы Санк-Петербургте қыстаған Барлыбек Әлихан Бөкейхановпен кездеседі. Ә. Бөкейханов Барлыбектің ақжарқын, кеңпейіл мінезіне, асқан білімділігі мен парасаттылығына, қарапайымдылығына тәнті болған екен.

Барлыбек Сыртанов - мамандығы шығыстанушы болғанымен заң, құқық мәселелерімен терең айналысқан қайраткер. Барлыбек 1911 жылы Санкт –Петербург кітапханаларының бай қорын пайдалана отырып, Әлихан Бөкейхановтың тапсырысымен Қазақ елінің алғашқы Конституциясын («Қазақ елі уставы», 1911жыл, С.- Петербург С. Б. Алашинский) жазып шығады Уставтың негізгі идеясы - Қазақстанды Ресей отарынан шығару, және дербес, тәуелсіз мемлекет құру. Бұл идеяны соғыссыз, қақтығыссыз парламенттік жолмен сьезд шақырып, халық сайлаған депутаттар шешімімен қабылдауды басты мақсат етіп қояды. Сот билігіне, әйел бостандығына, жеке адам құқығына, ел басқару ісіне тоқталады. Осы еңбегінде Б. Сыртанов адамзатты ежелгі заманнан бері толғандырып келе жатқан жер мәселесіне тағы да қайта оралды. Құжаттың ІІІ тарауы осы жер мәселесіне арналған терең мағыналы үш баптан тұрады. Уставта  «Қазақ жері оның меншігінде болады. Қазақ елінің жері саудаға түспейді, құдай оны адам баласы пайдалану үшін жаратты.» - деп атап көрсетті. 19 бабында «жердің кені, орман, су, көлі һәм таулары қазақ елінің иелігінде. Мал жаю, егін өсіру, үй салу, жерді өңдеу, һәм пайдалы іс мақсатында қазынаға қайтару хүкмет рұқсатымен болады.»- деп тұжырымдаған. Б. Сыртановтың ХХ ғасырдың басында көтерген жер мәселесіне қатысты ой –тұжырымдары бүгінгі тәуелсіз Қазақстанда да өзінің өзектілігін жойған жоқ. 28 баптан тұратын «Қазақ елінің уставы» - тәуелсіздікті қағаз жүзінде жариялаған болашақ егемен Қазақ мемлекетінің Негізгі заң жобасы болғаны ақиқат.  

Елге оралғаннан кейін Барлыбек Сыртанов қарап жатпай «Айқап» журналына публицистикалық мақалалар жазып, көптеген келелі мәселелер көтерді. Мысалы «Замана шалдары» атты мақаласында 70-80-ге келген шалдардың өрімдей балиғатқа жаңа толған қыздарға үйленуін сынап фельетон жазады (Айқап, 1912, №13).

Қазақ даласында жүріп жатқан өзгерістерге байланысты жалпы қазақ сеьзін өткізу туралы ойларын баспасөз арқылы халыққа жеткізеді. Ауылдардың өзін-өзі басқаруын мақұлдап, «Ынтымақ ережесін» жазды. Науқасына байланысты Қапалға келіп қымызбен емделген кезінде Жетісудағы минералды су көздері бар жерлерден «Арасан», «Барлық-Арасан» санаторийнің ашылуына мұрындық болған да осы Барлыбек Сыртанов екен. Ал халық арасындағы қоғамдық, мәдени қызметі де сан қырлы.

Өкпе ауруынан айықпаған Барлыбек Сыртанов 1914 жылы 48 жасында Қапалда қайтыс болады.

Биылғы жыл - алаш жылы. Алаш арыстарының қай-қайсының өмірі мен қызметі жас ұрпақты отаншылдыққа, ұлтжандылыққа тәрбиелеуде таптырмайтын өнегелі өмір. Барлыбек Сыртановтың еңбек жолын, артында қалған мол мұрасын тыңғылықты зерттеген құқықтанушы-ғалым Сәкен Өзбеков екендігін айта кету жөн. Ғалымның еңбектері арқылы алаш арысы Б. Сыртановтың өмірін өскелең ұрпақ тәрбиесіне жарату – егемен еліміздің тарихын жаңаша зерделеп жатқан тұста аса маңызды.

